
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১০০
বুয়র স্বাধীনতা।



পূর্ব্বক একটী দুর্গবিশেষ নির্ম্মাণ করিয়া, সেইস্থানে অবস্থিতি পূর্ব্বক শিবির রক্ষা করিতে নিযুক্ত ছিলেন। ছয় শত বুয়র ঐ দুর্গ বেষ্টন পূর্ব্বক ছাব্বিশ দিবস পর্য্যন্ত ইংরাজ সৈন্যগণকে সেইস্থানে অবরোধ করিয়া, ক্রমাগত তাঁহাদিগের উপর গোলাগুলি নিক্ষেপ করেন। এই ছাব্বিশ দিনের মধ্যে তাঁহাদিগের তিনটী কামান ইংরাজদিগের উপর ৬৫১টা গোল নিক্ষেপ করিয়াও, কেবলমাত্র আটজনকে হত ও আটজনকে আহত করিতে সমর্থ হইয়াছিল। কিন্তু, বুয়রদিগের মধ্যেও চারিজন হত ও আট দশ জন আহত হইয়াছিলেন।

 কাপ্তেন স্মিথের এইরূপ দুরবস্থার সংবাদ গ্রেহেমস্টাউনে (Graham's Town) উপস্থিত হইবামাত্র, সেইস্থান হইতে দ্রুতগামী সৈন্য আসিয়া স্মিথের সাহায্যার্থ উপস্থিত হয়। প্রিটোরিয়াস্ যখন দেখিলেন; যে, ইংরাজদিগের সাহায্যার্থ উপযুক্তরূপ সৈন্য আসিয়া উপস্থিত হইয়াছে, তখন তিনি তাঁহার সৈন্যসামন্তের সহিত সেইস্থান হইতে প্রস্থান করিলেন। সেই সময় যে একটা সামান্য যুদ্ধ হয়, তাহাতে তিন জন বুয়র হত ও পাঁচজনমাত্র আহত হইয়াছিলেন।

 এইরূপে, ১৮৪২ খৃষ্টাব্দের জুন মাসে নেটালরাজ্যে ইংরাজদিগের জয় পতাকা উড্ডীয়মান হয় সেই সময় হইতে উহা তাঁহাদিগেরই অধিকারভুক্ত হইয়া পড়ে। সেই সময় ঐ প্রদেশীয় কতকগুলি কৃষিজীবী বুয়র ঐ স্থানেই বাস করিতে লাগিলেন। কেহ কেহ বা আপন আপন দ্রব্যাদির সহিত ঐ স্থান পরিত্যাগপূর্বক, ড্রাকেন্সবার্গের মধ্যে গিয়া তাঁহাদিগের উপনিবেশ সংস্থাপন করিলেন।

